
SAOPŠTENJE ZA JAVNOST
Generalni sekretar RCC-a pozvao Skoplje da predloži projekte sa susjedima i u potpunosti iskoristi raspoložive fondove EU-a
SKOPLJE/SARAJEVO, 12. februar/veljača 2009. godine – „Pozivam vlasti iz Skoplja da predlože projekte koji će se provesti u okviru Programa višekorisničkog instrumenta za predpristupnu pomoć (MB IPA) Evropske unije i u potpunosti iskoriste kanale saradnje koje je Vijeće za regionalnu saradnju (RCC) u ovu svrhu uspostavilo sa EU institucijama“, rekao je juče u Skopju generalni sekretar RCC-a Hido Biščević premijeru Bivše Jugoslovenske Republike Makedonije Nikoli Gruevskom. 
„Trenutna svjetska finansijska kriza učvrstila je potrebu zemalja Jugoistočne Evrope (JIE) da rade zajedno na stvaranju i održavanju stabilne političke i ekonomske klime otvorene za buduća ulaganja i razvoj regiona“, rekao je Biščević. 
Premijer Gruevski potvrdio je snažnu opredjeljenost svoje zemlje za regionalnu saradnju i u potpunosti podržao napore koje RCC-a provodi u tom smislu. Oba zvaničnika su se složila da treba nastaviti sa procesima reforme i pozitivnim trendovima na polju regionalne saradnje. 
Generalni sekretar Biščević također je naglasio potrebu da se preostala otvorena pitanja u JIE riješe u duhu dobrosusjedskih odnosa i na način koji će polučiti rezultate, istovremeno ih razdvajajući od procesa evropskih integracija. 
„Evropske integracije i razvoj trebaju da se odvijaju neovisno od procesa rješavanja otvorenih pitanja. Potrebno je izgraditi škole, bolnice, ceste; dobar obrazovni i zdravstveni sistem, kao i bolja infrastruktura, preduslovi su napretka i konkurentnosti našeg regiona. Oni jednostavno ne mogu biti taoci bilo kakvih nerješenih pitanja.“ 
Tokom boravka u Skoplju, generalni sekretar RCC-a sastao se i sa nizom relevantnih ministara i drugih visokih zvaničnika Bivše Jugoslovenske Republike Makedonije. 
MB IPA Program EU-a podržat će zajedničke projekte više zemalja u oblastima poput ekonomskog i društvenog razvoja, borbe protiv organizovanog kriminala i korupcije, administrativne i sudske reforme, smanjenja rizika od elementarnih nepogoda, razmjene studenata i akademskog osoblja, te pružanja podrške civilnom društvu. Rok za dostavljanje prijedloga projekata za korištenje sredstava iz Višekorisničke IPA-e za 2010. godinu je maj/svibanj 2009. godine.
_________________________

Kao nasljednik Pakta stabilnosti za Jugoistočnu Evropu, Vijeće za regonalnu saradnju (RCC) pomaže regionalnu saradnju te podržava evropske i evro-atlantske integracije u Jugoistočnoj Evropi. Vijeće se u svom radu fokusira na šest prioritetnih područja: ekonomski i društveni razvoj, energetika i infrastruktura, pravosuđe i unutrašnji poslovi, sigurnosna saradnja, izgradnja ljudskih potencijala, te parlamentara saradnja kao tematika koja prožima sva područja. Sjedište RCC-a je u Sarajevu, Bosna i Hercegovina.
______________________________________________________________________________________

